
Shri Vrindavanashtakam

ಶ್ರೀವೃಂದಾವನಾಷ್ಟಕಂ

ಮುಕುಂದಮುರಲೀರವಶ್ರವಣಫುಲ್ಲಹೃದ್ವಲ್ಲರೀ
ಕದಂಬಕಕರಂಬಿತಪ್ರತಿಕದಂಬಕುಂಜಾಂತರಾ .

ಕಲಿಂದಗಿರಿನಂದಿನೀಕಮಲಕಂದಲಾಂದೋಲಿನಾ
ಸುಗಂಧಿರನಿಲೇನ ಮೇ ಶರಣಮಸ್ತು ವೃಂದಾಟವೀ .. 1..

ವಿಕುಂಠಪುರಸಂಶ್ರಯಾದ್ ವಿಪಿನತೋಽಪಿ ನಿಃಶ್ರೇಯಸಾತ್
ಸಹಸ್ರಗುಣಿತಾಂ ಶ್ರಿಯಂ ಪ್ರದುಹತೀ ರಸಶ್ರೇಯಸೀಂ .

ಚತುರ್ಮುಖಮುಖೈರಪಿ ಸ್ಪೃಹಿತತಾರ್ಣದೇಹೋದ್ಭವಾ
ಜಗದ್ಗುರುಭಿರಗ್ರಿಮೈಃ ಶರಣಮಸ್ತು ವೃಂದಾಟವೀ .. 2..

ಅನಾರತವಿಕಸ್ವರವ್ರತತಿಪುಂಜಪುಷ್ಪಾವಲೀ
ವಿಸಾರಿವರಸೌರಭೋದ್ಗಮರಮಾಚಮತ್ಕಾರಿಣೀ .

ಅಮಂದಮಕರಂದಭೃದ್ವಿಟಪಿವೃಂದವೃಂದೀಕೃತ
ದ್ವಿರೇಫಕುಲವಂದಿತಾ ಶರಣಮಸ್ತು ವೃಂದಾಟವೀ .. 3..

ಕ್ಷಣದ್ಯುತಿಘನಶ್ರಿಯೋವ್ರಜನವೀನಯೂನೋಃ ಪದೈಃ
ಸುವಗ್ಲುಭಿರಲಂಕೃತಾ ಲಲಿತಲಕ್ಷ್ಮಲಕ್ಷ್ಮೀಭರೈಃ .
ತಯೋರ್ನಖರಮಂಡಲೀಶಿಖರಕೇಲಿಚರ್ಯೋಚಿತೈ-
ರ್ವೃತಾ ಕಿಶಲಯಾಂಕುರೈಃ ಶರಣಮಸ್ತು ವೃಂದಾಟವೀ .. 4..

ವ್ರಜೇಂದ್ರಸಖನಂದಿನೀಶುಭತರಾಧಿಕಾರಕ್ರಿಯಾ
ಪ್ರಭಾವಜಸುಖೋತ್ಸವಸ್ಫುರಿತಜಂಗಮಸ್ಥಾವರಾ .

ಪ್ರಲಂಬದಮನಾನುಜಧ್ವನಿತವಂಶಿಕಾಕಾಕಲೀ
ರಸಜ್ಞಮೃಗಮಂಡಲಾ ಶರಣಮಸ್ತು ವೃಂದಾಟವೀ .. 5..

ಅಮಂದಮುದಿರಾರ್ಬುದಾಭ್ಯಧಿಕಮಾಧುರೀಮೇದುರ
ವ್ರಜೇಂದ್ರಸುತವೀಕ್ಷಣೋನ್ನಟ್ಣ್ತನೀಲಕಂಠೋತ್ಕರಾ .

ದಿನೇಶಸುಹೃದಾತ್ಮಜಾಕೃತನಿಜಾಭಿಮಾನೋಲ್ಲಸಲ್-

ಲತಾಖಗಮೃಗಾಂಗನಾ ಶರಣಮಸ್ತು ವೃಂದಾಟವೀ .. 6..

ಅಗಣ್ಯಗುಣನಾಗರೀಗಣಗರಿಷ್ಠಗಾಂಧರ್ವಿಕಾ
ಮನೋಜರಣಚಾತುರೀಪಿಶುನಕುಂಜಪುಂಜೋಜ್ಜ್ವಲಾ .

ಶ್ರೀವೃಂದಾವನಾಷ್ಟಕಂ

ಜಗತ್ತ್ರಯಕಲಾಗುರೋರ್ಲಲಿತಲಾಸ್ಯವಲ್ಗತ್ಪದ
ಪ್ರಯೋಗವಿಧಿಸಾಕ್ಷಿಣೀ ಶರಣಮಸ್ತು ವೃಂದಾಟವೀ .. 7..

ವರಿಷ್ಠಹರಿದಾಸತಾಪದಸಮೃದ್ಧಗೋವರ್ಧನಾ
ಮಧೂದ್ವಹವಧೂಚಮತ್ಕೃತಿನಿವಾಸರಾಸಸ್ಥಲಾ .

ಅಗೂಢಗಹನಶ್ರಿಯೋ ಮಧುರಿಮವ್ರಜೇನೋಜ್ಜ್ವಲಾ
ವ್ರಜಸ್ಯ ಸಹಜೇನ ಮೇ ಶರಣಮಸ್ತು ವೃಂದಾಟವೀ .. 8..

ಇದಂ ನಿಖಿಲನಿಷ್ಕುಟಾವಲಿವರಿಷ್ಠವೃಂದಾಟವೀ
ಗುಣಸ್ಮರಣಕಾರಿಯಃ ಪಠತಿ ಸುಷ್ಠು ಪದ್ಯಾಷ್ಟಕಂ .

ವಸನ್ ವ್ಯಸನಮುಕ್ತಧೀರನಿಶಮತ್ರ ಸದ್ವಾಸನಃ
ಸ ಪೀತವಸನೇ ವಶೀ ರತಿಮವಾಪ್ಯ ವಿಕ್ರೀಡತಿ .. 9..

ಇತಿ ಶ್ರೀರೂಪಗೋಸ್ವಾಮಿವಿರಚಿತಸ್ತವಮಾಲಾಯಾಂ ಶ್ರೀವೃಂದಾವನಾಷ್ಟಕಂ
ಸಂಪೂರ್ಣಂ .

